
КОМИ РЕСПУБЛИКАЛӦН ОЛАНПАС

“Коми Республикаса нормативнӧй инӧда акт балаяс йӧзкӧд ӧтув видлалӧмкӧд йитчӧм ӧткымын юалӧм йылысь” Коми Республикаса Оланпасӧ вежсьӧмъяс пыртӧм йылысь

Примитӧма Коми Республикаса
Каналан Сӧветӧн 			2018 вося лӧддза-номъя тӧлысь 26 лунӧ

1 статья. Пыртны “Коми Республикаса нормативнӧй инӧда акт балаяс йӧзкӧд ӧтув видлалӧмкӧд йитчӧм ӧткымын юалӧм йылысь” Коми Республикаса Оланпасӧ (Коми Республикаса канму власьт органъяслӧн индӧд-тшӧктӧмъяс, 2014, 18 №, 342 ст.; 29 №, 572 ст.; 2016, 17 №, 224 ст.; 21 №, 323 ст.; 2017, 9 №, 153 ст.) татшӧм вежсьӧмъяс:
1. 1 статьяса 2 юкӧнын:
1) 6 пункт гижны тадзи:
“6) кутшӧмъяс пыртӧны вежсьӧмъяс Коми Республикаса нормативнӧй инӧда актъясӧ, сы лыдын федеральнӧй оланпастэчас да Коми Республикаса оланпастэчас серти лӧсьӧдӧм могысь, да оз урчитны мӧд ногӧн нормативнӧй инӧда ладмӧдӧмсӧ;”;
2) 11 пунктын “муниципальнӧй юкӧнъяс выльысь лӧсьӧдӧмсӧ, бырӧдӧмсӧ” кывъяс вежны “муниципальнӧй юкӧнъяслысь мудоръяс вежӧмсӧ, найӧс выльысь лӧсьӧдӧмсӧ, бырӧдӧмсӧ” кывъясӧн;
3) 14 пункт гижны тадзи:
[bookmark: __DdeLink__1607_208404367]“14) кутшӧмъяс лыддьӧны вынтӧмӧн Коми Республикаса ӧти либӧ унджык нормативнӧй инӧда акт да оз урчитны мӧд ногӧн нормативнӧй инӧда ладмӧдӧмсӧ.”.
2. 3 статья гижны тадзи:

“3 статья
1. Коми Республикаса нормативнӧй инӧда акт балаяссӧ йӧзкӧд ӧтув видлалӧны татшӧм ногӧн: 
1) Коми Республикаса нормативнӧй инӧда акт балаяс йӧзкӧд ӧтув видлалӧмӧн, кутшӧмъясӧс йӧзӧдӧма pravo.rkomi.ru “Коми Республикаса нормативнӧй инӧда актъяс да налысь балаяс йӧзкӧд ӧтув видлалӧм вылӧ ӧтуввез-портал” Коми Республикаса юӧртан канму системаын (водзӧ – дінму ӧтуввез-портал);
2) восьса кывзӧмъясӧн, кутшӧмъясӧс нуӧдӧны “Коми Республикаын сьӧмкуд система да сьӧмкуд процесс йылысь” Коми Республикаса Оланпасӧн урчитӧм пӧрадокын;
[bookmark: __DdeLink__294_3009365299]3) Коми Республикаса нормативнӧй инӧда акт балаяс серти йӧзкӧд ӧтув экспертиза нуӧдӧмӧн, мый нуӧдӧ Коми Республикаса ӧтйӧза палата “Коми Республикаса ӧтйӧза палата котыртӧм йылысь да сылӧн удж йылысь” Коми Республикаса Оланпасӧн урчитӧм пӧрадокын;
4) йӧзкӧд ӧтув видлалӧмӧн, мый нуӧдӧны Коми Республикаса нормативнӧй инӧда акт балаяслысь тӧдчӧмсӧ донъялӧм серти, мый збыльмӧдӧны Коми Республикаса оланпастэчасӧн урчитӧм пӧрадокын;
5) йӧзкӧд ӧтув видлалӧмӧн, мый нуӧдӧны Коми Республикаса нормативнӧй инӧда акт балаяс серти экспертиза дырйи, кутшӧмъяс йитчӧны предпринимательскӧй да инвестиционнӧй удж збыльмӧдан юалӧмъяскӧд, Коми Республикаса оланпастэчасӧн урчитӧм пӧрадокын;
6) му йылысь оланпастэчас серти нуӧдан публичнӧй сервитут урчитан юалӧмъяс серти йӧзкӧд ӧтув кывзӧмъясӧн;
7) мукӧд ногӧн, мый урчитӧма федеральнӧй оланпастэчасӧн да Коми Республикаса оланпастэчасӧн.
2. Дінму ӧтуввез-порталын йӧзӧдӧм Коми Республикаса нормативнӧй инӧда акт балаяссӧ йӧзкӧд ӧтув видлалӧны пӧрадокын да кадколастъясӧ, кутшӧмъясӧс урчитӧма:
1) Коми Республикаса оланпас балаяс да Коми Республикаса Каналан Сӧветлӧн нормативнӧй инӧда акт балаяс серти, кутшӧмъяс воисны Коми Республикаса Каналан Сӧветӧ Коми Республикаса Оланподулын индӧм оланпас вӧзъян инӧда субъектъяссянь (Коми Республикаса Юралысь, Коми Республикаса Веськӧдлан котыр кындзи) йӧзкӧд ӧтув видлалӧм могысь, Коми Республикаса Каналан Сӧветлӧн Уджаланартӧн урчитӧм пӧрадокын найӧс пырттӧдз, - Коми Республикаса Каналан Сӧветӧн;
2) Коми Республикаса оланпас балаяс да Коми Республикаса Каналан Сӧветлӧн нормативнӧй инӧда акт балаяс серти, кутшӧмъясӧс вӧзйӧны Коми Республикаса Юралысь либӧ Коми Республикаса Веськӧдлан котыр да кутшӧмъясӧс дасьтӧны Коми Республикаса олӧмӧ пӧртысь власьт органъяс, – Коми Республикаса Веськӧдлан котырӧн;
3) Коми Республикаса Юралысьлӧн нормативнӧй инӧда акт балаяс серти – Коми Республикаса Юралысьӧн; 
4) Коми Республикаса Веськӧдлан котырлӧн, Коми Республикаса олӧмӧ пӧртысь власьт системаын органъяслӧн нормативнӧй инӧда акт балаяс серти – Коми Республикаса Веськӧдлан котырӧн.
3. Дінму ӧтуввез-порталын йӧзӧдӧны:
1) Коми Республикаса нормативнӧй инӧда акт балалысь текст;
2) юӧр Коми Республикаса нормативнӧй инӧда акт балалысь сюрӧссӧ дженьыда гижӧмӧн, сійӧс примитны коланлунсӧ подулалӧмӧн, мытшӧдъяс опишитӧмсӧ пыртӧмӧн, кутшӧмъясӧс разьӧм вылӧ веськӧдӧма выль инӧда ладмӧдӧмсӧ, йӧзкостса йитӧдъясын участвуйтысьяслысь шӧр группаяссӧ индӧмӧн, кодъяслысь интересъяссӧ лоӧ петкӧдлӧма (сы лыдын предпринимательскӧй да инвестиционнӧй удж нуӧдысь субъектъяслӧн инӧд да кывкутана могъяс юкӧнын), Коми Республикаса нормативнӧй инӧда акт примитӧмысь социально-экономическӧй, финансӧвӧй да мукӧд бӧртас серти прогнозӧн, а сідзжӧ бӧртасъяс йылысь юӧрӧн сэк, кор Коми Республикаса тайӧ нормативнӧй инӧда актсӧ эз примитны;
3) Коми Республикаса нормативнӧй инӧда акт бала йӧзкӧд ӧтув видлалан кадколаст йылысь юӧр;
4) пасйӧдъяс да (либӧ) вӧзйӧмъяс примитан кадколаст да найӧс сетанногъяс йылысь юӧр;
5) Коми Республикаса нормативнӧй инӧда акт бала йӧзкӧд ӧтув видлалан бӧртасъяс йылысь юӧр;
6) Коми Республикаса нормативнӧй инӧда акт бала видлалан бӧртасъяс йылысь юӧр.
4. Коми Республикаса нормативнӧй инӧда акт балалысь текстсӧ да тайӧ статьяса 3 юкӧнлӧн 2 – 6 пунктъясын индӧм юӧрсӧ йӧзӧдӧны дінму ӧтуввез-порталын дінму ӧтуввез-портал йылысь положение серти, мый вынсьӧдӧма Коми Республикаса Веськӧдлан котырӧн.
5. Пасйӧдъяссӧ да (либӧ) вӧзйӧмъяссӧ, кутшӧмъяс воисны электроннӧя да гижӧмӧн Коми Республикаса нормативнӧй инӧда акт бала йӧзкӧд ӧтув видлалан бӧртасъяс серти, видлалӧны Коми Республикаса канму власьт органын пӧрадокын да кадколастъясӧ, кутшӧмъясӧс урчитӧма Коми Республикаса Каналан Сӧветӧн, Коми Республикаса Юралысьӧн, Коми Республикаса Веськӧдлан котырӧн лӧсялӧмӧн.
6. Оз видлавны пасйӧдъяс да (либӧ) вӧзйӧмъяс:
1) кӧні абу индӧма Коми Республикаса нормативнӧй инӧда акт бала йӧзкӧд ӧтув видлалӧмын участвуйтысьлысь ов, ним, вич (бӧръяыс – эм кӧ);
2) кутшӧмъясӧс оз позь лыддьыны;
3) кутшӧмъясын эм экстремизм туйвизь;
4) кӧні эмӧсь ёрччана либӧ лёк кывъяс;
5) кутшӧмъяс воисны Коми Республикаса нормативнӧй инӧда акт бала йӧзкӧд ӧтув видлалӧмсӧ нуӧдӧм вылӧ урчитӧм кадколаст кольӧм бӧрын.
7. Коми Республикаса нормативнӧй инӧда акт бала дорӧ пасйӧдъяс да (либӧ) вӧзйӧмъяс видлалан бӧртасъяс йылысь юӧрсӧ Коми Республикаса канму власьт органъяс йӧзӧдӧны дінму ӧтуввез-порталын кадколастъясӧ, кутшӧмъясӧс урчитӧма Коми Республикаса Каналан Сӧветӧн, Коми Республикаса Юралысьӧн, Коми Республикаса Веськӧдлан котырӧн лӧсялӧмӧн.”.

2 статья. Тайӧ Оланпасыс вынсялӧ сійӧс официальнӧя публикуйтан лунсянь. 
Коми Республикаса Юралысьлы, Коми Республикаса Веськӧдлан котырлы лӧсьӧдны ассьыныс нормативнӧй инӧда актъяссӧ тайӧ Оланпас серти. 


Коми Республикаса Юралысь 					     С.А. Гапликов

Сыктывкар
2018 вося сора тӧлысь 4 лун

